
Hoekom gebeur daar slegte dinge in die wêreld?
Liturgie

Votum en seëngroet

Ps. 33:1,7,10 (bl. 157)

Apostoliese Geloofsbelydenis

Wet uit Eksodus 20

Gebed 

Ps. 111:1,2,4 (bl. 555)

Skriflesing en prediking

Sb. 7-2:1,2

Leerstellig HK So 18

Gebed

Liefdegawe

Sb 18-6:1-5

Groetseën

Skets

Teks: Teks : Rom 8:18-24
Kapings, moord, roof, geweld, diefstal – al hierdie dinge beleef ons elke dag.  Hoekom gebeur hierdie dinge in die wêreld?

Die skepping is verydel (stukkend) 

Na die sondeval is die skepping ook aan sonde onderwerp.  Die in sonde gevalle mens leef immers in ŉ in sonde gevalle wêreld.  In ŉ volmaakte wêreld gebeur volmaakte dinge.  In ŉ stukkende wêreld gebeur stukkende dinge.  Daarom dat ons al die stukkendheid van hierdie wêreld in ons lewens beleef

Die sug van die skepping

Die woordjie sug, kan ook met kreet of uitroep vertaal word.  Nie net die skepping nie, maar ook gelowiges sug.  Hierdie sug is ŉ sug van verwagting.  Dit is die verwagting na die dag wanneer God gaan kom en alles nuut maak.   Daardie dag sal Hy openlik bekend maak wie sy kinders is.

Hoop te midde van verydeling

Al is nog nie openlik bekend gemaak ons as gelowiges is God se kinders nie, weet ons reeds dat wanneer ons uit geloof lewe ons kinders van God is (1 Joh. 5:13).  Ons kán op sy bystand en genade reken as ons die stukkendheid van hierdie lewe beleef en ervaar.

Terwyl ons nou die stukkendheid van hierdie wêreld beleef, moet ons vashou aan die hoop dat God alles gaan nuut maak.  Ons hou aan hierdie hoop vas deur die stukkendheid van hierdie wêreld teen te werk deur te probeer om volmaak volgens God se volmaakte wil te lewe.

Preek
Geliefdes in ons Here Jesus Christus

Ons leef in ŉ misdaadgeteisterde land.  Daagliks word ons in die nuus gebombardeer met berigte oor kapings, moord, roof, geweld, diefstal, misdaad, korrupsie – te veel om op te noem.  
En ons word nie net in die nuus hiermee gebombardeer nie, ons beleef en ervaar self hierdie misdaad aan ons lywe.  Hoeveel van ons gemeentelede is nie al gekaap, beroof ens.  Dit is asof die vlaag misdaad die laaste tyd net in intensie toegeneem het.  

Die vrae kom onwillekeurig by ons op:  

· Waarom gebeur al hierdie slegte dinge in die wêreld?  

· Waarom is daar soveel onreg en hartseer en verkeerdheid?

Kom ons vind vanoggend uit die Woord van die Here perspektief op hierdie verkeerdhede in die wêreld.

Gemeente, in Romeine 8:20 staan daar dat 

die skepping aan verydeling onderworpe is

Wat beteken hierdie begrip “verydeling?”  

Wanneer jy iemand se planne verydel, laat jy sy planne misluk en nie werk nie.  Wanneer ons sê dat die skepping verydel is, dan beteken dit dat die skepping nie werk soos dit moet nie.  Die skepping is stukkend.  Die skepping is vol foute en probleme!

· Alles verloop is nie heeltemal reg nie.  
· Alles verloop nie soos dit behoort te verloop nie…  
Romeine 8:20 leer ons ook waar hierdie verydeling vandaan kom.  Daar staan dat die skepping nie uit eie keuse aan verydeling onderworpe is nie, maar dat God die skepping daaraan onderwerp het.  God het dus gemaak dat die skepping nie heeltemal funksioneer soos dit behoort te doen nie!  
Op 'n  ander plek in die Bybel lees ons waar en hoe dit gebeur het dat die Here die skepping ook aan stukkendheid onderwerp het. 
In Genesis 3 word die sondeval beskryf.  Adam en Eva was ongehoorsaam aan die Here en God moes hulle straf. Deel van die straf wat oor die mens uitgespreek is, was dat die natuur ook deur die toedoen van die mens vervloek is.  In Genesis 3:17-19 sê die Here:  “Omdat jy na jou vrou geluister het en geëet het van die boom waarvan Ek jou verbied het om te eet,  is die aarde deur jou toedoen vervloek; met swaarkry sal jy daaruit ’n bestaan maak, jou lewe lank; 18die aarde sal vir jou dorings en dissels laat uitspruit, en jy sal veldplante eet!”

Hoor jy, Broer en Suster, 

· as gevolg van die mens se toedoen, het die Here die aarde vervloek.  
· As gevolg van die mens se toedoen is die ganse skepping aan verydeling/nietigheid/stukkendheid onderwerp. 
· Daarom dat die aarde dorings en dissels begin voortspruit het.  
· Daarom dat dit moeilik vir die mens geword het om op aarde te leef, en daar stukkende dinge op aarde gebeur. 
Kom ons stel dit op ŉ ander manier soos volg:

· Toe God die skepping gemaak het, het Hy alles volmaak geskape.  
· Die aarde was volmaak.  
· Die mens was volmaak.  
· Daar was geen sonde nie.  
· Omdat daar geen sonde was nie, was daar geen geweld en misdaad nie.
· Omdat God die mens nie soos ŉ robot gemaak het wat maar willoos moet doen wat hy geprogrammeer is nie, het God aan die mens die vermoë gee om te kan kies om ongehoorsaam aan die Here te wees.  Daarom het God die proefgebod in die tuin van Eden gegee deur die mens voor die keuse te stel om van die boom van alle kennis te eet of nie.

· Die mens het onder aanhitsing van die satan gekies om ongehoorsaam aan God te wees en van die boom te eet.  Nou het die mens sonde oor homself gebring.  
· God het die mens gestraf 
· en die aarde vervloek.

Hoekom het die Here die aarde vervloek?

Volmaakte mense moet in ŉ volmaakte wêreld bly.

Onvolmaakte mense (sondige mense) kan nie in ŉ volmaakte wêreld bly nie – dit skep ŉ onhoudbare situasie.

Onvolmaakte mense (sondige mense) moet in ŉ onvolmaakte (sondige) wêreld bly.
Nou, 
· dit is normaal dat in ŉ volmaakte wêreld volmaakte dinge gebeur.  
· dit is normaal dat in ŉ stukkende wêreld stukkende dinge gebeur.  
Ons leef in ŉ stukkende wêreld, daarom moet ons in hierdie stukkende wêreld stukkende dinge verwag.  

Wanneer jy met die seer van hierdie lewe gekonfronteer word (wat die seer ook al is wat jy ervaar), moet jy onthou dat dit is deel van die stukkendheid van hierdie lewe... ...
Geliefdes, 

wanneer ons baie seerkry, wil ons uitroep van die seer.
In Romeine 8:22-23 staan dat die skepping en ook ons wat kinders van die Here is sug in die pyne van verwagting.

Die woordjie wat met sug in ons teks vertaal is, kan ook met uitroep, of ŉ kreet gee, vertaal word.  Dink hier maar aan iemand wat sy hand met ŉ hamer raakslaan.  Die persoon gee ŉ kreet of uitroep van pyn.

Wanneer ons seerkry vanweë die seer en stukkendheid van hierdie wêreld, wil ons ook uitroep van die pyn.  Ons roep uit al is dit dikwels nie hoorbaar nie.  In ons binneste roep ons uit en skree en huil ons dikwels van die pyn – al sien ander mense dit nie.
· As iemand jou kar gekaap het, roep jy uit en kan jy huil van die pyn.

· As iemand by jou inbreek en jou goed steel, roep jy uit en kan jy huil van die pyn.

· As kanker by jou of ŉ geliefde gediagnoseer is, roep jy uit en huil jy van die innerlike seer.

· As jy ŉ geliefde aan die dood afstaan (dikwels voel dit so onnodig as dit is as gevolg van iets soos deur misdaad), roep jy uit en huil jy van die innerlike seer.

Alle mense op aarde huil en roep uit van die innerlike seer.  Maar, Broers en Susters, let op hoe word die uitroep van die skepping en van gelowiges in ons kernverse beskryf. Daar staan: “die hele skepping sug tot nou toe in die pyne van verwagting.”  Ook staan daar: “Ons wat die Gees ontvang het as eerste gawe van God, ons sug ook.  Ons sien daarna uit dat God sal bekend maak dat Hy ons as sy kinders aangeneem het.  Hy sal ons van die verganklikheid bevry!”
Ons kry verskillende tipes uitroepe of krete van seer.  

· Daar is die uitroep van magteloosheid – jy kan niks doen aan die saak nie en dit is seer.  

· Maar daar is ook die uitroep van afwagting – jy kan niks aan die verloop van omstandighede doen nie, maar jy weet die omstandighede gaan uitloop op iets heerliks.  Dink byvoorbeeld hier aan die krete en uitroepe van pyn van ŉ vrou wat besig is om geboorte te gee: 
Om geboorte te gee is seer.  Om geboorte te gee is pynlik.  Maar te midde van die pyn en die seer en daar die blydskap en hoop van 'n lewe wat besig is om gebore te word.  Daar is die hoop en blydskap van lewe verby die pyn en nie die smart van dood nie!
Geliefdes, wanneer ons (wat in die Here Jesus Christus as ons verlosser glo) met die seer en stukkendheid van hierdie lewe gekonfronteer word, roep ons uit.  Maar ons uitroep van seer is ŉ uitroep van afwagting.  Dit is soos die uitroep van ŉ vrou in kraam.  Ons sien uit na iets wat wag.
Wat is dit wat wag?  Kom ek verduidelik dit soos volg:

God is volmaak.  Hy duld geen onvolmaaktheid nie.  Die stukkendheid van hierdie wêreld is iets wat Hom grief. Daarom het Hy ŉ plan gemaak om hierdie stukkende wêreld weer heel te maak. Daarvoor het Hy sy Seun Jesus Christus laat mens word om ons straf op die sonde te dra.  Jesus was die enigste volmaakte mens wat in hierdie stukkende wêreld geleef het.  In sy volmaaktheid kon Hy God se straf volmaak dra.

Al leef ons nou nog in hierdie stukkende wêreld, weet ons dat God (wanneer hierdie stukkende wêreld verby gegaan het), ons in sy nuwe volmaakte wêreld gaan opneem.  Daardie dan wanneer Hy ons in sy nuwe volmaakte wêreld opgeneem het, sal dit openlik bekend wees dat God ons as sy kinders aangeneem het.
Daarom, Broer en Suster, 

· wanneer jy met die stukkendheid van hierdie lewe gekonfronteer word, 

· wanneer jy huil en skree en uitroep van die pyn wat deur die stukkendheid van hierdie lewe hier op aarde veroorsaak word, 

onthou, jou seer en pyn is soos die seer en pyn van ŉ vrou in kraam.  Dit is ŉ uitroep van afwagting op die volmaak-making deur die Here.

Ja, die feit dat jy seerkry en pyn het (fisies of emosioneel) is bewys daarvan dat jy nog deel is van hierdie stukkende skepping.  Weet jy is nog nie in God se nuwe volmaakte skepping nie.

Hierdie wete gee ons ŉ besondere houding op die lewe wat ons nou leef in hierdie stukkende wêreld.

Die wete dat ons in ŉ stukkende wêreld lewe maar wag op die volmaakte wêreld van die Here, maak dat ons nou al op ŉ ander manier moet kyk na die stukkende en seer dinge wat met ons gebeur.  

In Romeine 8:18 staan daar dat die lyding wat ons nou moet verduur nie opweeg teen die heerlikheid wat God vir ons in die toekoms sal laat aanbreek nie.
Jy behoort nou reeds aan God.  Hy het jou nou al nuut gemaak.  Dit is hoekom jy nie doelbewus deel het aan die stukkendheid soos misdaad en geweld in hierdie lewe nie.

Ja, jy leef nog nie in die volmaaktheid by die Here nie, maar jy weet jou al daarvan.  En jy probeer nou al om iets van God se heerlikheid en volmaaktheid in hierdie lewe in te bring.  Kom ek gebruik ŉ vergelyking om te verduidelik.

Soms ry ons by plakkerskampe verby: mense wat in chaos woon, alles is vuil en stukkend.  Tog kry jy hier en daar in plakkerskampe netjiese huisies met skoon erwe. Bome is al geplant en daar is ŉ klein grasperkie.  Hierdie netjiese huisies en erfies is suiwer laafnis te midde van ellende.
Nou, die wêreld waarbinne ons leef is soos ŉ groot plakkerskamp van ellende.  Ons wat die hoop van die Here in ons het, begin nou al sy volmaaktheid uitstraal daar waar ons is.  Ons rig by wyse van spreke netjiese skoon huisies en erfies in hierdie wêreld op wat suiwer laafnis te midde van die ellende.  Ons word nie deur die stukkendheid van die wêreld oorweldig nie (en al is dit moeilik) bly ons God se volmaaktheid in ons optrede uitstraal.
Aanmoediging

Dit is nie maklik om jou hoop op God te behou as jy seerkry nie.  Die satan is listig – so het ons verlede week gehoor.  Hy doen wat hy kan om ons van die Here af weg te steel.  Hy laat ons soms doelbewus baie seer kry sodat ons kan vergeet van God se heerlikheid.

· Wanneer jy seerkry, moenie jou oë van die Here afhaal nie.  

· Bly op God gefokus lewe.  

Al het die Here jou nog nie uit hierdie stukkende wêreld weggevat nie, weet jy dat die lyding wat ons nou nog moet verduur, nie opweeg teen die heerlikheid wat God vir jou in die toekoms sal laat aanbreek nie!  
AMEN

Kom ons sing nou Sb. 7-2 wat ons afwagtende houding toon.  Ons vra dat Jesus gou moet kom om ons uit hierdie stukkende wêreld te kom haal.

Bewys daarvan dat God alles sal nuut maak en ons in sy heerlikheid deel.

Die Hemelvaart van Jesus – Heidelbergse Kategismus Sondag 18

Teks:  Johannes 14:15 en Romeine 8:23

Gemeente

Sondag 18 van die Heidelbergse Kategismus handel oor die hemelvaart van Jesus. 
· Hoekom het Jesus na die hemel opgevaar? 

· Hoe moet ons dit verstaan?

Kom ek verduidelik soos volg

Eerstens: Die feit van Jesus se hemelvaart

Het Jesus regtig opgevaar na die hemel soos ons elke Sondagoggend in ons geloofsbelydenis erken?
Baie mense ontken vandag die hemelvaart van Jesus.  Hulle sê dat die hemelvaart van Jesus maar net ŉ versinsel van die dissipels was.  Mense wat die hemelvaart ontken, ontken daarom ook dat Jesus regtig maar regtig uit die dood opgestaan het.

Oor die opstanding uit die dood van Jesus hoef ons nie te twyfel nie.  Ongelooflik baie bewyse kan gegee word vir die opstanding van Jesus uit die dood.  

· Die hele Nuwe Testament is byvoorbeeld gebou op die belydenis van Jesus se opstanding uit die dood.  As Jesus nie opgestaan het nie, sou die Nuwe Testament nooit geskryf gewees het nie.

· In die Nuwe Testament skryf Paulus van verskeie mense aan wie Jesus na sy opstanding uit die dood verskyn het.  Hy skryf selfs dat Jesus op ŉ keer aan meer as 500 mense verskyn het, waarvan meeste op die tydstip toe hy die 1ste Korintiërbrief geskryf het, nog gelewe het.

· Verder, die hele Christelike kerk is op die opstanding van Jesus gebou.  As dit nie waar was nie, sou die kerk nie al vir meer as 2000 jaar bestaan en so gegroei het nie.

Hierdie is maar enkele bewyse vir die opstanding van Jesus.

Wat egter vir ons doeleindes vanoggend belangrik is, Geliefdes, is die belofte wat Jesus gemaak het net voor Hy na die hemel opgevaar het.  In Matteus 28:20 het Jesus kort voor Hy in die hemel opgeneem is, belowe:  “En onthou, Ek is by julle tot die einde van die wêreld!”
Hoe kan Jesus by ons wees 

tot die einde van die wêreld as Hy in die hemel is na sy hemelvaart?

Jesus is by ons, want Hy het aan ons sy Gees gegee.  Ek gaan nie nou in te veel besonderhede op die uitstorting van die Heilige Gees in nie, dit sal ons binne die volgende twee of drie weke oordink.  Die waarheid is egter dat Jesus deur sy Heilige Gees met sy kerk is tot die einde van die wêreld.

Jesus is die Seun van God.  Hy is self God.  Sy Gees is dus ook God.  Sy Gees is alomteenwoordig omdat God alomteenwoordig is.  Sy Gees is almagtig omdat God almagtig is.

In ons kernteks, Romeine 8:23 staan dat die Heilige Gees die eerste gawe is wat God aan sy kinders gee.  Wat beteken dit?

Dit beteken dat al leef ons nog nie in die volmaakte wêreld van God nie, al leef ons nog in die stukkende wêreld en sien ons uit na God se volmaakte wêreld, God reeds iets van sy volmaakte wêreld aan ons gegee het.  Dit is sy Heilige Gees.  Sy alomteenwoordige, almagtige Heilige Gees staan ons nou reeds by en vertroos ons wanneer ons met die stukkendheid van hierdie lewe gekonfronteer word.
Daarom, Broers en Susters, wanneer die stukkendheid van hierdie lewe jou seermaak, kry jou krag by die eerste volmaakte gawe wat God reeds aan jou gegee het – sy Heilige Gees.  As Jesus nie na die hemel opgevaar het nie, sou sy alomteenwoordige Gees ons nie kon bystaan, troos en versterk nie.

Daar is ook ŉ verdere waarde aan Jesus se hemelvaart

In Johannes 14 staan daar:  “Julle moet nie ontsteld wees nie. Glo in God; glo ook in My. 2﻿In die huis van my Vader is daar baie woonplek. As dit nie so was nie, sou Ek nie vir julle gesê het Ek gaan om vir julle plek gereed te maak nie. 3﻿En as Ek gegaan het en vir julle plek gereed gemaak het, kom Ek terug en sal julle na My toe neem, sodat julle ook kan wees waar Ek is.”
Hoekom het Jesus dus na die hemel opgevaar?

Om vir ons te gaan plek voorberei in die huis van sy Vader. Nou, terwyl ons nog in hierdie stukkende wêreld is en sy Gees ons bystaan en vertroos, berei Hy vir ons plek in God se volmaakte wêreld voor.  Wanneer Hy terugkom om ons te kom haal, sal ons plekke klaar gereed wees.

Hy het net ses dae nodig gehad om hierdie wêreld voor te berei.  Hy berei reeds meer as 2000 jaar voor aan daardie nuwe, heerlike wêreld.  Hoe wonderlik gaan daardie nuwe, heerlike wêreld nie wees nie!

Dit gee ons waarlik troos in hierdie stukkende wêreld!
AMEN
Gebed

Liefdegawe

Kom ons sing daarvan in Sb. 18-6:1-5, wat die nuwe wêreld van die Here beskryf.

